
Անհրաժեշտությունը
Նախագծի ընդունման անհրաժեշտությունը պայմանավորված է քաղաքային նշանակություն ունեցող մի շարք ծրագրերի իրականացմամբ:
Մասնավորապես Հայաստանի Հանրապետության 2023 թվականի պետական բյուջեից ներգրավվող ֆինանսական միջոցներով նախատեսվում է հիմնանորոգել Շենգավիթ վարչական շրջանի հ. 140, Աջափնյակ վարչական շրջանի Գուրգեն Մարգարյանի անվան հ.  41 և  Նոր Նորք վարչական շրջանի հ.105 մսուր-մանկապարտեզները, ինչպես նաև բարեկարգել  Աջափնյակ վարչական շրջանի  հ.48 և Էրեբունի վարչական շրջանի հ.71 մսուր-մանկապարտեզների բակային տարածքները: Ընդ որում համապատասխան մասնագետների կողմից շարունակաբար իրականացվող նախադպրոցական հաստատությունների շենքային պայմանների ուսումնասիրությունները արտացոլում են դրանց անբարեկարգ վիճակը, որից էլ բխում է դրանց հրատապ հիմնանորոգման խնդիրը:
Երևան քաղաքի Սուրբ Գրիգոր Լուսավորիչ եկեղեցու մոտ շատրվանների կառուցման և շրջակա տարածքի բարեկարգման նախագիծը կստեղծի Կենտրոն վարչական շրջանում նոր մշակութային և հանգստյան գոտի, որը կհաղորդի Երևան քաղաքին ճարտարապետական և զբոսաշրջային նոր շունչ:  
Նախատեսվում է հիմնանորոգել Երևան քաղաքի Դավթաշեն 1-ին և 2-րդ թաղամասերի միջև գտնվող կենտրոնական  և Նոր Նորք վարչական շրջանի Սուրբ Սարգիս եկեղեցու և Դավիթ Բեկ փողոցի միջնամասում գտնվող այգիները:
Կարևորելով Երևան քաղաքի պոլիկլինիկաների կողմից մատուցվող առողջապահական ծառայությունները և դրանց որակական բարձրացումը նախատեսվում է հիմնանորոգել Արաբկիր վարչական շրջանի հ.11 պոլիկլինիկան և Կիլիկիա թաղամասում գտնվող հ. 8 պոլիկլինիկայի մասնաշենքը:
Նախատեսվում է Երևան քաղաքի Էրեբունի վարչական շրջանի Վերին Ջրաշեն թաղամասում, ինչպես նաև Նորք-Մարաշ վարչական շրջանում՝ հ. 61 դպրոցից մինչև Արմենակյան-Հովսեփյան փողոցների խաչմերուկը ընկած հատվածում կառուցել կոյուղատար համակարգ, որտեղ դրա բացակայության պատճառով տեղի բնակիչները և դպրոցի շահառուները բախվում են մի շարք կենցաղային խնդիրների:
 Նոր Խարբերդ թաղամասի գազատարի կառուցման առաջին փուլով նախատեսվում է կառուցել շուրջ 10,6 կմ երկարությամբ գազատար։ Այս փուլում նախատեսվում է նաև կառուցել գազաբաշխիչ կայան (ԳԲԿ), որը գտնվելու է Մասիս խոշորացված համայնքի տարածքում: Կառուցման համար արդեն նախատեսված է 480քմ արտադրական նշանակության հողամաս։
Նախատեսվում է Երևան քաղաքի բազմաբնակարան շենքերի շահագործման ոչ պիտանի վերելակները փոխարինել թվով 473 նոր վերելակներով, որը էապես կնպաստի Երևան քաղաքի ընդամենը փոխարինման ենթակա վերելակների թվի կրճատմանը:
Նախատեսվում է կառուցել Նորք-Մարաշ վարչական շրջանի Գրիգոր Հովսեփյան փողոցից դեպի Սարալանջ տանող ճանապարհ, որի երկարությունը կկազմի շուրջ 1381 մ: 
Երևան քաղաքում միջին նորոգման համար ակնադիտորեն ընտրվել են այն փողոցները, որոնց ցանցաձև ճաքերի և փոսերի տոկոսայնությունը բարձր է 2.5%-ից, որի ժամանակ ասֆալտբետոնե ծածկույթը ենթարկվում է ֆռեզավորման՝ ճանապարհի ընդհանուր մակերեսով, այնուհետև վերջինս վերամշակվում է բիտումի ծածկույթով, կատարվում է փոշեհանման, փոսային նորոգման, դիտահորերի և անձրևընդունիչների իջեցման և բարձացման աշխատանքներ, իրականացվում է հարթեցում 3 սմ և 5 սմ հաստությամբ ասֆալտապատման շերտով, որի շրջանակներում փոխվում է ասֆալտի ընդհանուր ծածկը: Երևան քաղաքում փողոցների միջին նորոգման աշխատանքները իրականացվելու են Մալաթիա-Սեբաստիա, Քանաքեռ-Զեյթուն, Շենգավիթ, Էրեբունի և Նոր Նորք վարչական շրջաններում:
Ընթացիկ իրավիճակը և խնդիրները
Երևան քաղաքի ենթակայության տակ գտնվող նախադպրոցական հաստատությունները, այդ թվում դրանց բակային տարածքները տարիներ շարունակ չեն հիմնանորոգվել, դրանք գտնվում են անբարեկարգ վիճակում և շատ հաճախ անգամ չի ապահովվում տարրական  կենցաղային պայմանները:
Նախագծով ներկայացվող Երևան քաղաքի Սուրբ Գրիգոր Լուսավորիչ եկեղեցու շրջակա տարածքը ունի բոլոր հնարավորությունները դառնալու Երևան քաղաքի Կենտրոն վարչական շրջանի գլխավոր մշակութային և հանգստյան գրավականներից մեկը, այնինչ տարածքը ներկայումս լքված է և չի ծառայում երևանցիներին որևէ կերպ:
Երևան քաղաքի Դավթաշեն 1-ին և 2-րդ թաղամասերի միջև գտնվող կենտրոնական  և Նոր Նորք վարչական շրջանի Սուրբ Սարգիս եկեղեցու և Դավիթ Բեկ փողոցի միջնամասի այգիները գտնվում են անբարեկարգ վիճակում և ըստ էության կորցնում են իրենց նշանակությունը Երևանի քաղաքի բնակիչների համար: 
Արաբկիր վարչական շրջանի հ. 11 և Կիլիկիա թաղամասում գտնվող հ.8 պոլիկլինիկաների անբարեկարգ պայմանները թույլ չեն տալիս Երևանի բնակիչներին պատշաճ մատուցել համապատասխան ծառայությունները, ինչպես նաև նման պայմանների հետևանքով հաճախ հենց քաղաքացիներն են հրաժարվում դրանից: 
Երևան քաղաքի Էրեբունի վարչական շրջանի Վերին Ջրաշեն թաղամասը և Նորք-Մարաշ վարչական շրջանի հ. 61 դպրոցից մինչև Արմենակյան-Հովսեփյան փողոցների խաչմերուկը ընկած հատվածը չունեն կոյուղատար համակարգ, որի հետևանքով առաջանում են բազմաթիվ և տարաբնույթ խնդիրներ:
Նոր Խարբերդ թաղամասում երբևիցե չի եղել գազաֆիկացում, իսկ տեղի բնակիչները հատկապես ձմռան ամիսներին բախվում են մի շարք խնդիրների: Ընդ որում գազատար համակարգի առկայությունը կնպաստի նաև թաղամասում էկոլոգիապես ավելի մաքուր վառելիքի օգտագործմանը:
Երևան քաղաքի բազմաբնակարան շենքերում առկա են  վերելակներ, որոնց շահագործման շարունակումը կարող է հնարավոր վտանգ հանդիսանալ տվյալ շենքերի բնակիչների համար: Այդպիսի վերելակների անսարքության հետևանքով շենքի բնակիչները, առավելապես տարեց բնակիչները շատ հաճախ բախվում են իրենց բնակվայր հասնելու խնդիրների:
Երևան քաղաքի ներկայիս  խցանումները և վարչական շրջանները կապող ճանապարհահատվածները ցույց են տալիս, որ քաղաքը կարիք ունի նոր ճանապարհային ենթակառուցվածքների կառուցման և մատչելիության:
Երևան քաղաքի փողոցները կարիք ունեն ասֆալտապատման նոր մոտեցման: Ընթացիկ նորոգման պարագայում ստացվող արդյունքը ծառայում է շատ կարճ ժամանակահատված, իսկ փողոցների միջին նորոգումով էապես կերկարի ճանապարհի շահագործումը:
Կարգավորման նպատակը և բնույթը
Քաղաքային նշանակություն ունեցող ծրագրերը նպատակ են հետապնդում Երևան քաղաքում կարգավորելու՝ կենսական, կենցաղային, մշակութային, զբոսաշրջային, կանաչ գոտիների արդիականացման, ճարտարապետական, ճանապարհային և տրանսպորտային  բնույթի խնդիրներ:
Նախագծի մշակման գործընթացում ներգրավված ինստիտուտները և անձինք
Երևանի քաղաքապետարան
Ակնկալվող արդյունքը
Նախագծի ընդունման արդյունքում շուրջ 1389 երեխա կհաճախի հիմնանորոգված նախադպրոցական հաստատություններ: Նոր կառուցվող շուրջ 1381 մ  ճանապարհը կնպաստի քաղաքի խցանումների կրճատմանը և փողոցների բեռնաթափմանը, ինչպես նաև բնակիչների  համար կապահովվի Երևան քաղաքում տեղաշարժվելու մատչելիությունը, իսկ փողոցների միջին նորոգումը էականորեն կերկարացնի ճանապարհների շահագործման ժամկետները: Սուրբ Գրիգոր Լուսավորիչ եկեղեցու մոտ շատրվանների կառուցումը և շրջակա տարածքի բարեկարգումը կստեղծի նոր մշակութային և զբոսաշրջային գոտի, որը կդառնա երևանցիների և զբոսաշրջիկների սիրելի վայրերից մեկը: Նոր Նորք և Դավթաշեն վարչական շրջաններում այգիների հիմնանորոգումը կնպաստի կանաչ գոտիների արդիականացմանը և միաժամանակ հիմնանորոգման արդյունքում լիարժեք կծառայի Երևան քաղաքի բնակիչներին: Թվով 2 պոլիկլինիկաների հիմնանորոգումը կապահովի քաղաքի կողմից մատուցվող առողջապահական ծառայությունների պատշաճ որակը, ինչպես նաև կնպաստի քաղաքացիների հաճախելիության բարձրացմանը: Կոյուղատար համակարգերի կառուցմամբ Երևան քաղաքի Էրեբունի վարչական շրջանի Վերին Ջրաշեն թաղամասում՝ թվով շուրջ 1800 շահառուի համար, և Նորք-Մարաշ վարչական շրջանի հ. 61 դպրոցից մինչև Արմենակյան-Հովսեփյան փողոցների խաչմերուկը ընկած հատվածում՝ դպրոցի և շուրջ 45 տնատիրության համար կլուծվեն բազմաթիվ կենցաղային խնդիրներ, իսկ Նոր Խարբերդ թաղամասում գազատարի և գազաբաշխիչ կայանի (ԳԲԿ),  կառուցումը գազով է ապահովելու մոտ 250 տուն, որը կազմում է Նոր Խարբերդ թաղամասի տնային  տնտեսությունների ավելի քան 10%-ը։ Արդյունքում Նոր Խարբերդ թաղամասը ունենալու է առանձին ԳԲԿ, ինչը թույլ է տալու հետագայում անարգել շարունակել թաղամասի հետագա գազաֆիկացման աշխատանքները, քանի որ ապահովվելու է անհրաժեշտ քանակությամբ գազի մատակարարման ծավալ։ Երևան քաղաքում բազմաբնակարան շենքերում փոխարինման  վերելակների թիվը մինչ ծրագրի սկիզբը կազմել է 4239 վերելակ, 2019-2022թթ.-ին համայնքային միջոցներով փոխարինվել է 1041 վերելակ,  արդյունքում սույն նախագծի շրջանակներում ներկայացված թվով 473 վերելակների փոխարինումը էապես կարագացնի ծրագրի ամբողջական կատարումը: 
Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին. 
Որոշման նախագծի ընդունումը Հայաստանի Հանրապետության պետական բյուջեի եկամուտների ու ծախսերի լրացուցիչ նվազեցում չի առաջացնում:
Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին
Որոշման նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:
Կապը ռազմավարական փաստաթղթերի հետ.Հայաստանի վերափոխման ռազմավարություն 2050, Կառավարության 2021-2026 թթ. Ծրագիր, ոլորտային և/կամ այլ ռազմավարություններ
Նախագծի ընդունումը բխում է ՀՀ Կառավարության 18.08.2021թ. «Հայաստանի Հանրապետության կառավարության 2021-2026 թվականների ծրագրի մասին» թիվ 1363-Ա որոշմամբ հաստատված Հավելված-ի 4.3, 3.2, 3.3, 4.9, 3.4 կետերի ոլորտային միջոցառումների իրականացումից: 
